
Саят М.

Қалай тұрып жатырсың, студент?
92 ЖАТАҚХАНА «БӘЙГЕГЕ» ТҮСТІ

    ¥лттық және мемлекеттік мәртебеге ие еліміздегі 90-нан астам ЖОО жатақханалары шеңберінде жүргізілген акция барысында студенттер «тұрағының» жағдайы таразыға түсті. «Бес саусақ бірдей емес», қолдарын жылы суға малып отырғандар мен күйі келіспеген студенттер де жетерлік.

   -Өткен жылдың қазан-қараша айында жүзеге асқан акция аясында біз 92 жатақхананың түрмыс-тіршілігін сарапқа салдық. Қазақстан студенттері Альянсының аймақтағы мүшелері сынға түскен жатақханалардың барлығын аралап, жағдайын көзбен көрді. Шара шеңберінде жатақханадағы студенттердің өзін-өзі басқару ісіне де жете көңіл бөлінді, -дейді Қазақстан студенттері Альянсының көшбасшысы Тақан Ғиззатов.

    Байқау мақсаты - студенттердің тұрмыс-тіршілігімен жете танысып, олардың хал-ахуалын білу, тексеріс қорытындысында талапқа сай келмейтін жатақханалар мен үздіктердің рейтингін анықтау.

    -Тексеріс кезінде акцияның тек науқандық шара емес екендігіне көз жеткіздік. Байқау әрбір студенттің түрып жатқан жеріне жауапкершілік жүгін еселеп қана қоймай, олардың бір-бірімен бәсекелесіп жүмыс жасауына да ықпалын тигізуде, - дейді Альянс белсенділері.

      Жатақханалардың жай-жапсарын ауызға алғанда, олардың 36 пайызының 50-80-жылдар аралығында, яғни кеңес дәуірінде іргетасын көтергенін айта кету керек. Ал 31 пайызы - 80-90-жылдардың еншісінде. Бір қуантарлығы, 90-жылдардағы тоқырау кезеңінде де студенттер «түрағы» түралап қалмаған. Сол тұста қазіргі жатақханалардың 12 пайызының қабырғасы қаланған. Тексеріс нәтижесі көрсеткендей, «бәйгеге» түскен 92 жатақхананың 74-і соңғы екі жылда күрделі жөндеуден өтіп, күйін келістірген.

     Үздік жатақханаларды анықтау барысында, олардың қауіпсіздігі, бөлме тығыздығы, коммуналдық шаруашылығы, демалыс орындары мен студенттерге жайлылығы барлығы да «жіпке тізілген».
ҚАУІПСІЗДІКТІ «ҚЫСТЫРМАҒАНДАР» ДА КЕЗДЕСЕДІ

     Сонымен, жатақханалардың басым бөлігі (66 пайызы) негізінен 3-4 адамға арналған. Ал 13 пайызы 4 және одан да көп студенттерге тиесілі. Дегенмен бір және екі кісілік ҮІР бөлмелерде (21 пайыз) тұрып жатқандар да жоқ емес. Әйтсе де, әңгіме басқада, аталған жатақханалар қауіпсіздік талаптарына қаншалықты сай?

     Қаралған ғимараттардың 86 пайызы қауіптілер тізімінен ада. Қауіпсіздігі жолға қойылған бұларға төрешілер өте жақсы деген баға берген. Алайда тексерілген жатақханалардың ішінде қанағаттанарлық және қанағаттанарлықсыз көрсеткіш көрсеткендері де кездеседі. Қауіпсіздік ережесін «қыстырмағандар» қатарындағы А.Мырзахметов атындағы Көкшетау университегінің №1 жатақханасы талапқа сай емес.

Тағы бір көңіл аударарлық жайт, кір жуу орындары (15 жатақханада жоқ) мен ас үйге (3 жатақханада жоқ) сараңдық танытып, бөлмесін қимаған жатақханалар да бар. Күз-қыс айларында бүрсең қағып, жанға жайлы орын іздейтін студенттер де жетерлік. Яғни студенттерге сән-салтанаты келіскен, «комфортты» жағдай жасауға әлі де асықпай жүрген оқу орындарының ішінде Семей мемлекетгік медицина академиясы (№7 жатақханасы) да бар. Сондай-ақ бұл жатақхананың көптен бері күрделі жөндеу көрмегенін де айта кеткен жөн.

     Соңғы жылдары еліміздегі ЖОО оқу ақысымен жарысып жатақхана ақысын да «секіртіп» жатыр. Әрине, егер талапқа сай болса тұру ақысын көтере берсін. Дегенмен, студенттердің қалтасын орынсыз қағып отырған Семей мемлекеттік медицина академиясы (№7 жатақхана) мен Алматыдағы Д.Қонаев атындағы университеттің жатақханаларында тұру ақысы өскенмен, жағдай бәз баяғыша. Мұнда, гіпті, студенттердің еркін отырып демалатын орны да жоқ.

     Жатақханалардың 79 пайызы жоғарыда аталған сынақтан «сүрінбей» өткен. Әйтсе де, коммуналдық күйі келіспеген тұрғын-жайлар да жоқ емес. Тексерілгендердің 48 пайызы талапқа толық сай келсе, 11 пайызы қанағаттанарлық, 8 пайызы қанағаттанарлықсыз көрсеткішті көрсеткен. Ал 3 пайызында коммуналдық жағдай мүлде жасалмаған.

Жатақханалардың барлығына ортақ кемшілік - интернеттің жетімсіздігі. Яғни сынға түскен 92 тұрғын-жайдың тек 28-і ғана ғаламторға қосылған. Ал 13 жатақхананың интернет түгілі оқу залы да жоқ. Сондай-ақ компьютерлік кластармен 57, спорт залымен 41 жатақхана қамтылған. Демек, жатақханалардың көпшілігі заманауи талаптарға сай емес, жаңартуды қажет етеді деген сөз.
«СУПЕРЛЕР» МЕН «СҮРІНГЕНДЕР»

     Сонымен, үздік жатақханалар үштігінде әл-Фараби атындағы Қазақ Улттық мемлекетгік университегінің №18, Ясауи атындағы Халықаралық Қазақ-түрік университетінің №1 және Астанадағы Қазақ агротехникалық университетінің №5 жатақханасы сап түзейді. Бұл тұрғын-жайларда студенттердің жағдайы «супер» қамтамасыз етілген. Әсіресе, Сейфуллин атындағы Қазақ агротехникалық университетіне екпін түсіруге болады. Мұнда кішігірім кітапханамен қоса тігін цехы, аяқ киім жөндеу шеберханасы, тіпті сөйлесу пункттері де жұмыс істейді.

      Ал талапқа сай келмейтіндер қатарында Қарағанды мемлекеттік медицина академиясының №3, Асфендияров атындағы Қазақ ұлттық медицина университетінің №5, Семей мемлекеттік медицина академиясьшың №7, Мырзахметов атындағы Көкшетау университегінің №1, сондай-ақ Ш.Уәлиханов атындағы Көкшетау мемлекеттік, Теміртау қаласындағы Қарағанды мемлекеттік индустриялды, Қостанай инженерлік-экономикалық, сондай-ақ Алматы қаласындағы Қонаев атындағы университет пен «Болашақ» Маңғыстау институттарының жатақханалары «сүрінгендер» тізімін толықтырады.
















